
Z Města/Cottbus. Su prozniny a to
groni, až teke Kita-lěto se chylijo ku
kóńcoju. W chóśebuskej Witaj-źi-
śowni „Villa Kunterbunt“ buźo wót
29. julija do 9. awgusta „njewótwó-
rjony cas“ (Schließzeit). Ten se wu-
žywa za twaŕske źěła na tom domje
na Seminarnej droze 4. Dostanu
nowe wokna, kupka 1 dostanjo no-
we špundowanje, pózdźej dostanu
teke prězne źurja nowe mazanje.
Tak buźo se w nowem kita-lěśe wšo
w nowem błyšću prezentěrowaś.
Daś pak nejpjerwjej glěda se krotko
prědk na zachadne kita-lěto.

W septembrje 2023 jo łapanje
kokota w źiśowni rědny wjerašk był.
Pón pak jo bóžko slědowała kšuta
zyma, w kótarejž jo wjele sobuźěła-
śerjow źiśowni chórych było, młoge
z koronu. „Tak smy lěbda hyšći mó-
gali wótwardowanje zdźaržaś, to jo
wjelgin śěžko było“, se dopomina
Mila Zachariasowa, wjednica źi-
śownje. Ako to jo było pśetrate, su

wšykne wótdychnuli. Zachopjeńk
2024 su swěśili we wěcejzaměro-
wem twarjenju Dolnoserbskego
gymnaziuma wjeliku ptaškowu
swajźbu. A wósebny wjerašk, wót

kótaregož wu-
slědka maju źiśi
nadalej wjele ra-
dosći, jo było
wótwórjenje
wódnego grajka-
nišća 28. junija.
Zachopjeńk juli-
ja su pón slědo-
wali – tak jo to
dobra tradicija –
lěśojske swěźe-
nje, z kótarymiž
jo kita-lěto pó
rědnej wašni wu-
klincało.

Kužda kupka
jo za se swěśiła:
ze źiśimi, wótku-
błaŕkami a sta-
rjejšymi. W kuž-
dej kupce su sta-

rjejše bufet sobu pśinjasli, źiśi su ba-
slili a rědnje dekorěrowali. Stwórta
kupka „Mudrych liškow“ jo 5. julija
swěśiła cukorowy swěźeń: Poł góźi-
ny programa jo dało, źiśi su spiwali,
serbske gronka gronili, to wšykno
starjejšym pokazali – jich jo 10 źiśi,
ako budo w septembrje nowacki w
šuli. Mjazy drugim su woblica se
wobmólowali. Tak su wordowali
kócki, jadnorogace abo spider-
manny (pawkowe muže). Dnja 8.
julija su „Myški“ (prědna kupka)
na rěźe byli, teke how su šminko-
wali źiśi, su se ale teke rozžogno-
wali z wótkubłaŕku Karolina Sa-
mosionek. Wóna buźo wót sep-
tembra w žylojskej źiśowni Mato
Rizo źěłaś a tam jadnu wótkubłaŕ-
ku zastupowaś, kótaraž se wobźěli-
jo na drugej runźe rěcnego projek-
ta Zorja. Pótom, dnja 10. julija,su
„Ptaški“, to su źiśi 3. kupki, swěśili.
Wuchacki z drugeje kupki su měli
swój swěźeń dnja 17. julija. Wóni
su ga južo pokazali pšawy pro-
gram: Su grali pśed starjejšymi

Bremeńske muzikanty ako dwójo-
rěcny źiwadłowy kus. Pśi tom su
źiśi su serbski a wótkubłaŕki nim-
ski powědali. Wósebnje rědne jo
było, kak su se starjejše kuždeje
kupki pla wótkubłaŕkow wuźěko-

wali, mjazy drugim ze šokoladu a
ze struskami. Starjejše źiśi stwórte-
je kupki su źiśowni samo tśi jano-
we kricki (Johannesbeersträucher)
darili. Te su wót 11. julija w zemi w
zagroźe źiśownje. J.-F. K.

Kužda kupka jo swěśiła rědny lěśojski swěźeń
Wó slědnych dnjach we „Wili Kunterbunt“ do njewótwórjonego cas w ferijach

bbbb
bbbbb Foto: J.-F. K.

Sommerfest gr 2_3
Foto: Ch.Huppatz

sommerfest Gr.3_1
Foto: J.Gäbler

Zuckertütenfest Gr.4 Tanz und Programm Foto: N.Schultz


